
1 Timoti
Munugana Laulau Pol ei niage

usino ne Timoti

Pol ei vei oaso doana
1EauePol, eauaaposelmineKrais Iesu. Salemo

ei gualeliu e eitou me Krais Iesu eitou magitali,
sulu olu su ade sagali ane eau na palea a aposel.

2 Timoti, oo natugu ivu lilo na silimulina mine
Krais, eau niage a laulau ieli usinominio.
Salemo Tamane eitou pilu e Krais Iesu Bibi

Taula mine eitou, ne sulu dode me lilomuli e oo,
me ne sulu bilii e oo a lilomeana.

Neitou litase a inade na aualana vuso
3 Na malada eau asu usino ne Masedonia, eau

veiosi le oo no muimu ne Epesus, me oo no ade
sagali ana vanunua sanii, ne sou ma adeade lou
amatamatana aualana inade sea,

4 me ne sou litase a mapamulina vineinei ma
inadenade mina aisaisa ne tubutubune sou. A
matana inademaido ei mamapigogoi ete ni buloi
a pipigonamine Salemo lilo na silimulina, eimail-
isi a adesinoanamoni.

5Salemo ei vei le eitou neitou toe simaido, vuna
ei kale neitou goli a inigogona kinale maino na
maolona buuma lilo alabama silimulina ivu.

6 Moni vanunua sanii sou litasesi a inigogona
do, me seidei soumapamuli sabubumoni.

7Sou kale ne sou palea a vanua namatetengina
mina binea mine Salemo. Moni sou oto sou ma

muada oto amasovana inade sou ademuada i, me
soumamuadakubaotoa inadenademine souoto.

8 Eitou muada, mane eitou mapuitase a binea
ni goli a pipigona li e Salemo ei vilealesi minei, io
binea ei a golu doana.

9 Binea ei mina toebilelesine sou a vanunua
ma tavivine sou ogomuli a inigogona doana, boa.
Moni eimine sou a vanunuama tavivine soupope
a bineame sou ogomuli a inigogonamina toevau-
tautana. Ei mine sou a vanunua ma tavivine sou
lametase e Salemo me sou goli a inigogona mina
sinusu. Ei mine sou a vanunua ma tavivine sou
ma kale ete a inigogona maolo mine Salemo me
sou ogomuli a inigogona vuso mina magamaga.
Binea ei mina vavasana ane sou a vanunua sou
valipute tamane sou ue tinane sou, me mine sou
a vanunua sou valipute sou sanii.

10Me ei mina vavasana ane sou a vanunua ma
tavivine sou sualolo,me sou ngolongolo pilu e sou
avanuaoto,meeiminavavasanaane souavanua
sou paaaliali a vanua me sou goli e sou ne sou
pipigo sabubu, me sou a vanua na niioto, me sou
a vanua sou aualala na ilala sou vei ivu uata, me
souavanunuama tavivine sougoli amatamatana
inigogona pagupagu ei butuale a inade patotona.

11 A inade moliana li ei ogomuli moni a ma-
longolongona kubaana Salemo ei bilii e eau na
ademuada i. A malongolongona kubaana ieli ei
isa a malasana buo mine Salemo oto, Salemo ei a
vuna golugolu vuso i doana.

Pol ei toledadangi e Salemo
12 Eau toledadangi sele Bibi Taula mine eitou

Krais Iesu ei bilii e eau a sagalina, me ei damutale

ve eaumapigogoi na lapitole apipigonaminei,me
ei bilii e eau a pipigona ie.

13 Ivu, lisa eau salaitavole a aisane ei, mea bu-
tuale ei me eau a bibi na toegegelina. Moni ei
muada ilala eau goli a inigogona sou ie, eau ma
muada kuba oto e ei, me eau ma silimuli ete ei.
Maidome ei lilomuli e eau.

14Me Krais Iesu, Bibi Taula mine eitou, ei dode
sele eau, me ei mailisi eau na silimuli e ei ne eau
na bilii a lilogu usino ne sou sanii.

15 Krais Iesu ei sivo utano na magamaga mina
gualeliune eitou a vanunua ma tavivine mina
gunolina sinusu. Inade ieli ei patotona sele mei
mapigogoi ne sou a vanunua sou longe me sou
silimuli. Lisa eau a munugana bibi na gunolina
sinusu.

16Moni e Iesu Krais ei lilomuli pale eau, vuna
ei kale a vanunua ma tavivine vuso ne sou ite a
golu ei goli le eau me ne sou muada iiti i maido
ei ma adove asiasi ete ane sou a vanunua sou goli
a sinusu, me tamai ne sou silimuli ei, me ne sou
guale amaulina i kubaana taliuliu taliuliu.

17 Ei a Mapana mina maladalada vuso. Ei ma
matemate oto, me eitou ma mapigogoi ete neitou
ite ei. Ei vululu moni ei e Salemo ivu. Maido me
eitou vuso neitou taliuliu taliuliu bilii e ei a aisa
buome ei ni muina amunugana ivu. Moliana.

Timoti ei ni maubi sagali mina taupuina inigog-
ona pagu

18Natugu e Timoti, eau ade sagali ane oomaido
oo no ogomuli a inade na sinaa iedo lisa sou goli
le oo, me na inade ieli oo no maubi sagali mina
taupuina inigogona pagupagu.

19Minamaubinadooono silimuli sele e Iesume
oo nomuada i maido oo ma isa oto a mavaana na
mataneSalemo. Vanunuasanii soupitaseadamu-
tatalana doana iedo, me mulimuli a silimulina
mine sou i mamau sele tomane a kuta ei mapola
na saalu.

20 Bibi lua, Himeneus me Aleksander sulu goli
maido,me eau litase e suluusinona limane Satan,
ve ne sulumuada iiti me ne suluma adegegeli ete
lei e Salemo.

2
Neitou kake Salemoni buloi e soua vanunuama

tavivine
1 Io a munugana golu oo no goli, ei maido. Me

oonokake Salemoane souavanunuama tavivine
vusome oo no goli a kinaka vuso, mo toledadangi
e ei me oo no kake ei ni buloi e sou a vanunuama
tavivine.

2Me oo no kaka tamai ane sou a mapamapana
me sou a vanunua na niitealena avena. Maido
me eitou vuso neitou ugu kuba me a lilone eitou
ni mea, me neitou ogomuli iiti a inigogona vuso
Salemo ei kale.

3 Matana kinaka maido ei doana na matane
Salemo, ei e Salemomina gualeliune eitou,me ieli
ei toemongemonge e Salemo.

4 Salemo ei kale ni gualeliu e sou a vanunuama
tavivine vuso, ve ne soumuada amasovana inade
i patotona.

5 Eitou muada, Salemo tasa moni ei eili. Me a
bibi tasamoni eimagili balivua ne Salemome sou
a vanunuama tavivine, bibi iedo ei e Krais Iesu.

6 Na ilala Salemo ei vileale, Krais ei iabitase
a maulina minei oto mina gualeliuna vanunua

ma tavivine vuso, me na inigogona ieli Salemo ei
maite e eitou maido ei kale ni gualeliu e sou a
vanunuama tavivine.

7 Maido me Salemo ei vileale eau na palea a
aposel me a bibi na pipigona mina veipalena in-
ade minei iedo. Eau ade patotona, eau ma auala
oto. Ei bilii e eau a pipigona mina matetengine
sou a vanunuama tavivinemine sou a abuna sea,
ne sou silimuli e Krais me ne sou muada a inade i
moliana.

8Maidome eau kale a vanunuamina aububuna
vuso ne sou beilange a limane sou me ne sou
kaka. Eau kale ne sou danivusetase a inigogona
paselepusinamamaisinoana.

Malolomena ivumine sou a tavivine
9 Inade tasa loueimaido. Eaukale soua tavivine

ne sou kai a kinainai doana ue golu i mapigogoi
moni e sou. Ne sou ma toetavinevine lei e sou,
me ne sou ma malolomelome lei a aivune sou
ma vovone sou a golugolu tomane a matamatana
gapu me a golu i malasolosolo ma kinainai a ma-
pana ei oata oto sele.

10 Tavivine sou kale ne sou ogomuli a inade
mine Salemo, sou ne sou goli amatamatana pipig-
ona i doana. Iedo ei a malolomena ivumine sou.

11 Tavivine, ne sou toebisii e sou oto me ne sou
vale moni me ne sou guale a inademine Salemo.

12 Eau ma longo oto a tavivine ne sou muge
a vanunua me ne sou matetengi a inade mine
Salemo. Boa. Tavivine, ne sou vale moni me ne
sou longemoni a inade.

13 Longe. Salemo ei mapale Adam pala, me
mulimuli ei mapale Iv.

14 Me Adam ei ma silimuli ete a inade na
aualana. Tavine ei silimuli a inadenaaualana,me
ei goli a sinusu.

15Monimane sou a tavivine sou silimuli e Krais
taliuliu me sou mauli lilo na maolona me sou
ogomuli a inigogonakinale seleusinone sousanii,
io Salemo ei ni gualeliu e sou lilo na natuanamine
sou.

3
Vanunua na niitealalena kinaka ne sou ogomuli

a inigogona doana
1 Inade li ei patotona sele. Ei maidomane a bibi

ei kale ni palea a bibi na itealena kinaka, ei kale a
pipigona doana.

2Maido ma bibi ei palea a bibi na itealena ki-
naka ei ni ogomulimoni sou a inigogona bilesime
sou a vanunua ne souma ite ete a inigogona pagu
tasaminei. Eini isa e susuna tasamoni. Eini iteale
iiti a masagana minei mei ni ogomuli iiti a damu-
tatalanadoanamonima inigogonakubaana. Ei ni
iteale kube a mosi sou asu usino na luma minei.
Ei ni muada iiti a inigogona matetengine sou a
vanunuamatavivinea inigogonaeSalemoeikale.

3 Ei ni ma ininu lou mei matalilili. Ei ni ma
lilovilivili asiasi loumeeimamaububi louanesou
sanii. Boa. Ei ni tomamali moni e sou. Ei ni ma
kale mamaimai lei a gualena vatu.

4 Ei ni iteale kube e susuna me natatune ei oto,
me ei ni toe e natatuna ne sou longemuli moni a
inademine ei me ne sou ogomuli.

5Bibi ei mamapigogoi ete a itealene susuname
natatune ei oto, ei ma mapigogoi ete ni guale a
pipigonamina itealena kinakamine Salemo.

6 A kristen alaba tamai ei ma mapigogoi ete ni
paleaabibina itealenakinaka. Daeeinidamutale
ve ei a bibi kubaana sele mei ni toebue ei, me
Salemo ei ni vavasa ane ei tomane ei vavasa ane
Satan.

7 Bibi ei isa a aisana doa balivua ne sou a va-
nunuamasala na kinaka, ei moni ei mapigogoi ni
magili a bibi na itealena kinaka. Mane ei ma isa
oto a aisa kuba, io sou a vanunua sou mapigogoi
ne sou adegegeli e ei me ei ni tigo na vuo mine
Satan.

Sou a vanua na pipigona mina kinaka ne sou
ogomuli a inigogona doana

8 Tomane moni, sou a vanua na pipigona mina
kinaka ne sou damutale bilesi a pipigona mine
sou. Ne souma ade tabele i lualua lou. Ne souma
ininu lou. Ne sou ma damutatala lou a isualena
vatuma golugolu sanii mina vanunua.

9 Ne sou muada i maido sou ma isa oto a
mavaana na matane Salemo, me ne sou lapitole
sagali a inade patotona do Salemo eimaitesi eitou
a vanunua eitou silimuli e ei.

10Palapalanamutou tovemugeapipigonamine
sou. Mane sou goli a pipigona i doana, io ne sou
magili a vanunua na pipigonamina kinaka.

11 Sususune sou sou tamai ne sou damutale
bilesi a inigogona sou goli. Ne sou ma poipoi lou.
Niugu ne sou ni doanamoni, me ne sou goli bilesi
a pipigona vuso sou guale.

12 Bibi na pipigona mina kinaka ei ni isa e
susuna tasa moni mei ni iteale iiti e susuna me
natatune ei oto.

13Mane sou goli a pipigona doana, ne sou isa a
aisa kuba. Me ne sou ma tau oovi ete a silimulina
mine sou ne Krais Iesu.

Masovana inademina inigogonamineSalemoei
a golu tasa i buo sele

14 Eau kale na asu asi usino na ite oo, moni eau
niage a inade li usinominio.

15 Maido me mane eau ma mapigogoi ete na
divi asi, oo no ite a inade ieli, mo no muada a
inigogona doana eitou a abuna vanunua mine
Salemo neitou ogomuli. Eitou a abuna vanunua
mine Salemo me eitou a viepiluna mine Salemo i
muina taliuliu, ma luma na kinaka li ei tomane a
bao i sagali ei tabule a inade ivu.

16 Eitou muada iiti i maido, inade ovu mina
inigogona mine Salemo ei a golu tasa i buo sele.
Inade li Salemo ei matetengiosi e eitou, ei maido,
Ei palea a bibi ivu, me sou a vanunuama tavivine

sou ite ei.
Maolona Nunu ei maite i maido, inigogona
minei ei bilesi vuso,

me sou a bineaneamine Salemo sou ite ei.
Souavanunua souasume souveipale a inade
minei ane a abuna vanunua vuso.

Vanunua ma tavivine na magamaga sou silimuli
ei,

Me Salemo imaasi e ei uatame ei guale a aisa
buo sele.

4
Aualana vanunuaminamatetengina

1 Maolona Nunu ei ademuada i maido, ilala
mulimuli a vanunua sanii ne sou litase a sil-
imulina mine sou, vuna maido ne sou beli a tag-
ilane soumina nilonge na inade mine sou a nunu
na aualana me mine sou a nunu pagu, me ne sou
ogomuli a inade ne sou.

2Vanunua na aualana ne sou veipale a inade na
aualana iedousinone sou a vanunuama tavivine.
Damutatalanamine sou a vanunua do eimaisaba
sele, me souma damutale etesi a sinusumine sou.

3 Sou a vanua do ne sou madetase a taulaina,
me ne sou madetase a matamatana gona inani
sanii, moni Salemo ei mapale a gona inani do ane
eitou a vanunua ma tavivine. Maido me eitou sil-
imuli e eimeeitoumuadaaadepatotonanaminei,
neitou gualeme neitou anime neitou toledadangi
e Salemo.

4 Eitou muada a golugolu vuso Salemo ei ma-
pale, sou doana moni, me neitou ma ite ete sou
tomane a golu pagu. Boa. Neitou toledadangi e
Salemome neitou guale.

5Na inademineSalemopiluakinakamineeitou
i toe a golugolu vuso ni palea maolo.

Timoti ei ni muina a bibi na pipigona kubaana
mine Krais

6Maneoomatetengi e tamtamaimua inade li, io
oo no palea a bibi na pipigona doana mine Krais
Iesu. Me oo no guale a sagalina buo mina inade-
nade kubaana eitou silimuli i me mina muadana
vuso i doana oo guale me oo ogomuli.

7 Moni oo no lametase a matana inade pagu-
pagumamapamulinamamausousanii souade ie.
Oo nomatainai e oo oto a inigogonamine Salemo.

8Oomuada, toesagalina vovone eitou ei doana,
moni masagalina lilone eitou ei doana sele lou.
Ei ni buloi eitou mina maulina seidei me mina
maulinamulimuli tamai.

9 Inade li ei patotona sele, ma vanunua vuso ne
sou longeme ne sou silimuli a inade ie.

10 Salemo ei mauli taliuliu, ei gualeliu a va-
nunua ma tavivine vuso sou silimuli ei. Eitou
silimuli sele ei me eitou magitali e ei ni toekube
sele eitou,maidomamalada taliuliuneitoupipigo
sagali sele.

11Oo no matetengi e sou a inade li ne sou ogo-
muli.

12Ma itetasetase lei e sou ne sou taupui oo vuna
oo a bibi alaba, moni maite e sou a vanua na
silimulina a inigogona doana mina inademu ma
inasumu, me mina inigogona kinale, me mina
inigogona silimulina, me mina inigogona maolo
namatane Salemo.

13Mane eauma asu asi oto usinominio, io oo no
pipigo sagalimoniagini aLaulaumineSalemome
aveipalena inade sou ie,mamatetenginausinone
sou.

14 Oo ma balebale lou a pipigona iedo Salemo
ei bilii e oo tomane a niabi na malada sou a
munuganuga na viepiluna kinaka sou tau a li-
mane sou muata ne oo me a bibi tasa ei saa ane
oo a inigogomu.

15 Taliuliu oo no iteale kube a pipigona minio.
Oo no pipigo sagali, mo no goli a pipigona sou ieli
ni palea kuba, me sou vuso ne sou ite a inigogona
minio oto ni palea doana sele lou.

16 Oo no ulage kube a maulina ma mateteng-
ina vuso minio oto. Me mane oo sagali a ogo-

mulina maido, Salemo ei ni gualeliu e oo oto,
me ei ni gualeliu a vanunua ma tavivine sou
longemulimuli a inademu.

5
Timoti ei ni ite a vanunua ma tavivine tomane

souminei bilesi
1 O no ma adesinoanoa lou ana vanunua

buobuo. Moni o no ade mea moni, tomane oo
ade mea ane tamamu. Me oo no goli a inigogona
tasa moni usino na vanunua alalaba tomane oo
goli usino ne tatasimu oto.

2 Mo no goli a inigogona tasa moni usino na
tavivine buobuo tomane oo goli usino ne tinamu.
Monogoli a inigogona tasamoniusinona tavivine
alalaba a inigogona maolo tomane oo goligoli
usino ne latavivinemu.

Sei ni iteale sou a buasasu?
3Oo no buloi a buasasu sou ugu vululumoni.
4 Mane a buasu tasa ei isa e natatune ei oto

ue sou e tubutubuna, io o no toe e sou ne sou
muada kuba i a munugana pipigona mine sou
na matane Salemo, ei a niitealena kube e tinane
sou. Na inigogona li, ne soumapuisobe a pipigona
sagali lisa e tamane soume tinane sou sogolimina
niitealene sou. Salemo ei kale mamai a matana
inigogona simaido.

5 A buasu tasa ei ugu vululu moni, io ei ni
silimuli sele e Salemo, me ei ni magitali e Salemo
ni toekube sele ei, me taliuliu na oaso me na lodo
ei ni kakake Salemo ni buloi ei.

6 Moni mane a buasu ei ogomuli moni a
masagana mina vovona, io a buasu do ei tomane
ei matesi.

7Maido me oo no vei le sou a viepiluna kinaka
ne sou ogomuli a inigogona iedo, ne sou goli
moni a inigogona bilesi, me ne sou a vanunuama
tavivine ne souma adegegelu oto ane sou.

8Maneabibi tasa eima iteale ete souamautune
ei me sou a abuna minei bilesi, io a bibi iedo ei
lametasesi a silimulina minei. Vanunua sou ma
isa oto a silimulina sou tamai ma goligoli ete a
matana inigogona pagumaido.

9Minaaisanabuasasu, o noniagemoni a aisana
buasu maido, avalana i peasi savulu pantasa, me
suana tasamoni

10mei isa a aisa maido, ei a tavine na gunolina
matamatana pipigona i doana tomane itealena
kube e natatune ei, ma biliina gona inani ma golu
sanii usino na mosimosi, me loloina ubune sou a
kristen, ma buloine sou a vanunua ma tavivine
sou isa amavaana,ma gunolinamatamatana pip-
igona sanii i doana. O no niage moni a aisana
matana buasasu simaido.

11 Moni oo no ma niagage lei a aisane sou a
buasasu alalaba, vuna i maido, mane a lilone sou
i ilisi a taulaina lou, ne sou lametase e Krais,

12 me ne sou isa a mavaana mina valiutina
adegatuna sou goli lisa.

13Ma inigogona sanii lou sou goligoli i maido,
sou bale bububu me sou gaga maisabasaba na
lumaluma mine sou sanii. Me sou ma goli moni
ete a inigogona binale moni. Boa. Sou kale
mamaimai ne sou longe a inade na golugolu a
vanunua ma tavivine sanii sou goli, me sou gaga,
me sou poipoi e sou. Maido me sou goli a inade
papaina ei ma bilesi oto.

14Maido me eau ade sagali ane sou a buasasu
alaba ne sou taulai lou, me ne sou natatua, me ne
sou iteale a lumamine sou. Mane sou goli maido,
io a butu tasa boa ei ni ite a inigogona sou goli me
ei ni adegegelu ane eitou.

15 Oo muada, sanii mine sou a buasasu do sou
lametasesi a vea i doana, me sou ogomuli e Satan.

16Mane a tavine tasa, ei silimuli e Krais, me ei
isa a buasasu sou ino na luma minei, de a tavine
iodo ei ni iteale kube sou. Ei ni ma bilii ete a
mavaana mina itealene sou usino na viepiluna
kinaka. Maido me sou a viepiluna kinaka sou
mapigogoi ne sou iteale a buasasu sou malu vul-
ulu moni.

Neitou tade mavae sou a munuganuga sou goli
a pipigona i doana

17 Amutou namutou tade sou a munuganuga
sou iteale kube a viepiluna kinaka, me mu oli e
sou a mapa doana tamai. Tade mavae lei e sou
sou pipigo a veimuadena inade mine Salemo ma
matetengina.

18 Eitou muada, Laulau mine Salemo ei vei
maido, “Amutou ma sausobesobe lei a asena bul-
makauminamaladaei duitaseauliulinavit.”* Me
eitou muada, “Bibi na pipigona ei mapigogoi ni
guale amapa ne ei.”†

19 Mane a bibi lua ue tolu sou vavasa ane a
munuganuga, iooono longemuli avavasanamine
sou, moni mane a bibi tasa moni ei vavasa, oo no
ma longemulimuli lei e ei.

20Mane a munuganuga sanii sou goli a sinusu,
deono toebilelesi e sounamatane souaviepiluna
* 5:18 Binea 25:4 † 5:18 Binea 25:4

kinaka, ne sou sanii tamai ne sou lae a gunolina
sinusu.

Timoti ei ni iteale kube a inigogonaminei oto
21 Na matane Salemo me Krais Iesu me sou a

bineaneamine Salemo, eau vei bilesi le oomaido,
o no ogomuli a inigogona tasa moni usino na
vanunua vuso. Oo no ma goligoli lei a inigogona
doana usinomonimine sou a vanunua o kale sou.

22 Mo no ma toeasiasi lei a tinau na limamu
muata na bibi tasa. Moni no gegemuale muge
a inigogona minei, dae oo tamai no gali ulilo na
sinusu minei, me no iteale e oo oto no maolo na
matane Salemo.

23Ma oinini lei a nanu moni. Puiale oo no ini
sape a vain bisii ni buloi e oo a sinobe na tiamu i
sagualeale oo namalada sanii.

24 Sinusu mina vanua sanii ei palea muada me
ei sibitala na vavasana pala, moni a sinusu mina
vanua sanii ei ni palea mulimuli.

25Tomanemoni, a inigogonaminesou idoanaei
palea muada. Mane a inigogona doana sanii sou
ma palea muada asi oto, de sou tamai ne sou ma
mapigogoi ete ne sou ovu taliuliu.

6
Vanunuanapipigona sabubune sou tademavae

a bibi buomine sou
1Sou a kristen sou a vanua na pipigona sabubu,

ne sou tade a bibi buo mine sou. Maido me sou
a vanua buobuo ne sou ma adegegeli ete a aisane
Salemoma inigogona mina silimulina mine eitou
a kristen.

2Mane a bibi buo mine sou ei a kristen, bibi na
pipigona iedo ei ni tade mavae lei e ei, vuna bibi

buo iedo ei ni goli a pipigona buloine sou a kristen
me ei kale sele sou.

Kinalena vatu ei a vuna inigogona vuso i pagu
3 Inademine Bibi Taula mine eitou e Iesu Krais,

eimatetengi kube eitou a inigogonamine Salemo.
Mane a bibi tasa ei litase a inade li mei matetengi
e sou a vanunua a inade sanii ei ma tomane ete a
bilesina inademine Iesu,

4 io neitou muada i, bibi iedo ei toevautauta
sabubu moni. Ei ma muada sapa oto. Ei isa a
mailabana inade pagupagu ma inade maisabana
mina maubina a golugolu banini moni. Matana
inademaido ei ni toe a vanunua ne sou lilogegelu
ana vanunua sanii, me ne sou maiadesinoanoa,
menesoumaiadepintolatola,menesoudamutala
gegelugelu ane sou sanii.

5 Damutatalana mina vanunua sou goli a
matana inigogona maido, ei maitavivili sele,
me sou ma muada sapa oto a inade i patotona.
Sou damu i a pipigona mine Salemo ei a vea na
vuvutina.

6 Moni mane eitou ogomuli a inigogona mine
Salemo me eitou mongemonge a golugolu vuso e
Salemo i bilii e eitou, neitou ite a maulina mine
eitou i doana sele.

7 Eitou muada, malada tinane eitou ei maale-
pose eitoume eitou palea namagamaga, eitouma
guale ete a golu tasa usinani. Me na malada eitou
ilisitase a magamaga, eitou neitou ma guale ete a
golu tasa usino.

8Monimane eitou isa a gona inani mamaloma
golu sanii, de eitouneitou veimaido, eimapigogoi
e eau.

9 Moni sou a vanua sou kale mamai sele a
gualena vatu makuba, sou a tinovo ni palea mei
lapitole obi e sou, tomane a vuo ei palesobe a golu
vivi tasa. Lilone sou ni ilisi a gunolina golugolu
makuba i pagu, me ieli ni toemaisabe sele e sou.
Me na inigogona ieli ne soumamau vuso.

10Kinale sele na vatu ei a vuna inigogona vuso
i pagu. Vanua sanii sou kale mamai a vatu, me a
inigogona ieli ei lapuale sou, me sou veletasesi a
silimuliname sou tabule amavaana buo sele.

Oo no sagali mo no guale a maulina ei muina
kubaana taliuliu

11 Moni e oo, o a bibi mine Salemo, oo no
lametase a matana inigogona pagu sou iedo, mo
nopololeletase sou. Moni oono suduele a gualena
inigogona bilesi, ma inigogona ivu mine Salemo,
ma inigogona silimulina, ma inigogona kinale
sele ne sou sanii, ma magilisagalina ma tabulena
mavaana vuso, ma inigogona lilomeana usino ne
sou a vanunuama tavivine.

12 Bibi ei silimuli e Krais, ei tomane a bibi ei
vele na mailabana. Maido me oo no vele sagali
na mailabana doana iedo, mo no guale a maulina
ei muina doana taliuliu taliuliu. Na malada oo
magili sagali mo veipale a silimulina minio na
matane sou a vanunua papaina, Salemo ei toleale
oomina gualenamaulina iedo.

13Na matane Salemo ei biliilii a maulina usino
na golugolu vuso me na matane Krais Iesu ei
magili sagali mei ademuada i na matane Pontius
Pailat, eau vei sagali le oo simaido,

14onoogomuli kubea inadeoogualesi. Onoma
toemaisabesabe lei a inade ie, me o noma goligoli

lei a golu tasa vanunua ne sou adegegelugelu i.
Boa. Oo no ogomuli iiti i asu mapigogoi e Bibi
Taula mine eitou e Iesu Krais ei ni palea muada.

15 Ei ni palea mina malada Salemo ei vileale.
Salemo ei a vuna inigogona patotona mina
munonge, me ei tasa moni ei iteale a golugolu
vuso. Ei a Mapana mine sou a mapana, me ei e
Bibi Taula mine sou a vanua buobuo.

16 Ei tasa moni ei ma matemate oto. Ei ugu
na muada buo sele, me eitou ma mapigogoi ete
neitou asu agavuale ei. A bibi tasa saboa ite ei,
ma bibi tasa ei ma mapigogoi ete ni ite ei. Maido
me taliuliu taliuliu eitou vuso neitou masalalai e
ei, me ei ni isa a sagagalina vuso. Moliana.

Vanunua sou isa a vatu makuba ne sou buloi e
sou a kapelabe

17Oonovei ane souavanuanavuvutina, ne sou
ma toevautauta lou me ne sou ma beilangelange
lei a aisane sou oto. Ne sou ma silimulimuli lei a
matamatana golu ei ni mamau asi. Boa. Ne sou
silimuli sele e Salemo ei bilii e eitou a golugolu
papaina i doanamina toemongene eitou.

18Ne sou goli a inigogona papaina i doanamina
buloine sou a vanunuama tavivine sanii. Taliuliu
ne sou bilii a golugolu papaina usino ne sou a
kapelabe me ne sou goli a inigogona patotona
mina toekubene sou sanii.

19Mane sou goli maido, io ne sou taupili a golu-
golu makuba mina buloine sou mulimuli, me ne
sou guale amaulina iedo ei a maulina ivu sele.

Oo no ulago kuba a pipigonaminio
20 Timoti, oo no ulage kube a pipigona Salemo

ei bilii e oo me no lametase a matamatana inade

maisaba ei ma ogomuli ete a damutatalana mine
Salemo. Mo ugu bulago ana vanunua sou damu-
tale ve sou isa a muadana doana, me sou goli a
matamatana inade sou butuale a damutatalana
mine Salemo.

21 Vanunua sanii sou ogomuli a matana
muadana maido sou litasesi a inigogona mina
silimulina.
Dinodomine Salemo ei nimuina pilu e amutou.

